
	Endamálið við verkætlanini:

Fyri at kunna taka støðu til, um ein fiskastovnur verður veiddur lívfrøðiliga burðardygt, er sjálvandi neyðugt at vita, hvussu stórur stovnurin er, og hvussu stórt veiðutrýstið er, sæð í mun til nøkur lívfrøðilig referansuvirði. Tá hendan verkætlanin varð sett í verk, var eingin álítandi stovnsmeting av upsa undir Føroyum, tí m.a. vánaligur vøkstur av upsa gjørdi, at ávísar treytir, fyri at kunna brúka vanlig stovnsmetingarmodell, ikki vóru uppfyldar; hetta førdi til, at ICES í fleiri ár ikki vildi góðkenna stovnsmetingarnar av upsa. Tað fyrsta, ið hendan verkætlanin tí mátti gera, var at endurskoða stovnsmetingina av upsa fyri at loysa trupulleikarnar, og tað eydnaðist. So í juni í 2010 kundi ICES geva ráðgeving um støddina á upsastovninum og veiðutrýstið í mun til verandi fyrivarnis-referansuvirði. Men hesi referansuvirði vórðu ásett í 1998, og nýggj vitan hevur gjørt, at tørvur hevur verið á at endurskoða tey. Hetta varð gjørt fyri tosk og hýsu fyri fleiri árum síðani, men av tí at eingin stovnsmeting var av upsa, so hevur ikki verið møguligt at endurskoða upsavirðini. Umframt at endurskoða fyrivarnis-referansuvirðini, sum verða nýtt til at døma, um ein stovnur verður veiddur burðardygt, so er ICES í ferð við at skjóta upp sonevnd MSY-referansuvirðir, ið skulu nýtast til at fáa sum mest burtur úr fiskastovnunum (sum so sjálvandi eisini merkir eina burðardygga veiðu) 




	Samandráttur av úrslitum:

Nógvar altjóða samtyktir eru gjørdar seinastu 30 árini um, hvussu fiskiskapur eigur at verða reguleraður.

Reglan um fyrivarni (Precautionary Approach) var lýst í “United Nations Straddling Fish Stocks agreement” og “FAO Code of Conduct for Responsible Fisheries”, báðar í 1995. Eftir tað tók ICES hetta við í síni ráðgeving. Høvuðsendamálið við PA er at tryggja, at stovnarnir verða fiskaðir lívfrøðiliga burðardygt, tað er at forða fyri, at gýtingarstovnarnir gerast so lítlir, at vandi er fyri, at teir ikki klára at framleiða góða tilgongd.

Í praksis varð hetta gjørt við at áseta markvirði fyri gýtingarstovn (Blim), sum gýtingarstovnar ikki mugu verða minni enn, og markvirði fyri fiskideyða (veiðutrýst) (Flim), ið veiðutrýstið ikki má vera størri enn, fyri at gýtingarstovnurin ikki skal minka niður um Blim.

Fyri at leggja upp fyri, at allar stovnmetingar eru heftar av ávísari óvissu, so er óvissan løgd aftrat Blim, og hetta markvirðið, Bpa, er tað, ið nýtt verður í ráðgevingini. Á líknandi hátt er tað Fpa, ið verður nýtt sum markvirði fyri veiðutrýst. Hesi PA referansu‐virði vórðu ásett fyri upsa undir Føroyum í 1998, og hava verið grundarlag fyri ráðgevingini frá bæði ICES og Havstovuni síðan tá. Nevnast skal tó, at Blim og Bpa fyri upsa vórðu endurskoðað í 2011, tí  virðini frammanundan vóru  ikki hóskandi.

ICES er nú í ferð við at fara frá eini PA-ráðgeving til eina sonevnda MSY-ráðgeving, ið ikki bert hevur til endamáls at tryggja eina burðardygga veiðu, men samstundis at tryggja eina mesta varandi veiðu. Eins og gjørt varð, tá PA-ráðgevingin varð innførd, so er broytingin til MSY eisini fyri at lúka altjóða samtyktir. Longu í 1982 varð ynski sett fram um, at reguleringar av fiskiveiðuni skuldu tryggja, at sum frá líður fæst sum mest burtur úr  stovnunum  (United Nations Convention on the Law of the Sea), og í 2002 (Johannesburg Declaration of the World Summit of Sustainable Development) varð samtykt, at vistfrøðilig viðurskifti skuldu takast við í reguleringini, og at stovnarnir skuldu byggjast upp til støddir, ið kunnu geva ta størstu varandi úrtøkuna (veiðuna).

Stovnsstøddin, ið sum frá líður gevur størstu varandi veiðuna, verður nevnd BMSY. Hon er sera trupul at meta neyvt, men eydnast tað at regulera veiðutrýstið til FMSY (í miðal), so fer stovnurin at sveiggja nakað um eitt miðalvirði, ið ikki er neyðugt at kenna neyvt. Ein stovnsstødd, MSY‐trigger (ið sum oftast kemur at vera á leið Bpa í PA-ráðgevingini); fer gýtingarstovnurin niður um hetta, skal veiðutrýstið minkast, og longur hann fer niður um hetta virði, meira skal veiðutrýstið minkast. 

Veiðutrýstið, sum gevur eina mest varandi veiðu fyri føroyskan upsa, er roknað til FMSY=0.28
og BMSYtrigger=55 000 t (óvissa er eisini brúkt til útrokningarnar). Grundarlagið fyri hettar virði er at finna í hjálagdu frágreiðing (á enskum)
Virðir hava verið góðskumett og eru góðkend av ICES og eru grundarlagið fyri tilmæli í 2011. Kortini er hetta FMSY fyribils, og mælt verður til at innføra ein veiðusetning, ið er í tráð við ráðgeving frá ICES og byggja á MSY-regluna, ið hevur til endamáls at tryggja eina burðardygga veiðu og samstundis at tryggja eina mest varandi veiðu.

